Հավելված 8. Եկամուտների և վճարումների մասով օրենսդրական և ինստիտուցիոնալ վերլուծություն 
Պետական բյուջետային եկամուտների հոսքերի քարտեզ
Պետական բյուջեի եկամուտների մասին պաշտոնական տեղեկատվությունը հասանելի է Հայաստանի Հանրապետության ազգային վիճակագրական ծառայության պաշտոնական կայք-էջում: Մասնավորապես, պետական ֆինանսների առնչվող տեղեկությունները ամփոփված են կայքի` տվյալների բազա-հրապարակումներ-տարեգրքեր-ֆինանսներ հատվածում: Նշված հղումով http://armstat.am/file/doc/99499473.pdf ներկայացված է 2016 թվականի համար պետական ֆինանսներին առնչվող` հրապարակման ենթակա ամբողջ տեղեկատվությունը: Մասնավորապես, ներկայացվում է տեղեկատվություն 1. ԱԱՀ-ի, 2. շահութահարկի, 3. եկամտային հարկի, 4. ակցիզային հարկի, 5. շրջանառության հարկի, 6. հողի հարկի և գույքահարկի, 7. հաստատագրված վճարների, 8. բնական պաշարների օգտագործման և շրջակա միջավայրի պահպանման համար վճարների, 9. մաքսատուրքի, 10. պարզեցված հարկի, 11. նպատակային սոցիալական վճարների և 12. այլ հարկային եկամուտների վերաբերյալ: 
Նշված կայքի թերությունն այն է, որ օրինակ 2016 թվականի համար պետական ֆինանսների առնչվող ամբողջական տեղեկատվությունը հրապարակվում է 2017 թվականի սեպտեմբեր-հոկտեմբեր ամիսներին: 

Միաժամանակ, հարկային մարմինների կողմից վերահսկվող եկամուտների վերաբերյալ տեղեկատվությունը հասանելի է ՀՀ ԿԱ պետական եկամուտների կոմիտեի պաշտոնական կայք-էջում, որտեղ Հարկային տեղեկատվություն-հարկային վիճակագրություն-հարկային վիճակագրական տվյալներ հատվածում արտացոլված են հարկային մարմինների կողմից վերահսկվող եկամուտների վերաբերյալ աղյուսակներ, դիագրամներ, համեմատական վերլուծություններ` ըստ ամսական կտրվածքի: Հասանելի է տեղեկատվություն 1. ԱԱՀ-ի, 2. շահութահարկի, 3. եկամտային հարկի, 4. ակցիզային հարկի, 5. շրջանառության հարկի, 6.արտոնագրային վճարների, 7. հաստատագրված վճարների, 8. բնապահպանական և բնօգտագործման վճարների, 9. մաքսատուրքի, 10. նպատակային սոցիալական վճարների և 11. այլ հարկային եկամուտների հավաքագրումների վերաբերյալ տեղեկություններ: Օրինակ, 2017 թվականի հուլիս ամսվա համար նշված տեղեկատվությունը հասանելի է հետևյալ հղումով` http://www.petekamutner.am/Content.aspx?itn=tsTITaxStatData: 
ՀՀ ԿԱ պետական եկամուտների կոմիտեի պաշտոնական կայք-էջում հասանելի է նաև տեղեկատվություն` կապված առաջին խոշոր հարկ վճարողների և նրանց կողմից վճարված հարկերի և տուրքերի մեծությունների վերաբերյալ: Մասնավորապես, նշված ցանկերում արտացոլվում են հարկ վճարողի անվանումը, ՀՎՀՀ-ն, գտնվելու վայրը, վճարված հարկերը և տուրքերը հետևյալ դասակարգմամբ` 1. ուղղակի հարկեր, 2. անուղղակի հարկեր, 3. հաստատագրված վճարները, 4. այլ հարկեր, տուրքեր և պարտադիր վճարներ: ՀՀ ԿԱ պետական եկամուտների կոմիտեի պաշտոնական կայք-էջում ներկայացված վերջին տեղեկատվությունը վերաբերում է 2017 թվականի հունվար-հունիս ամիսներին հետևյալ հղումով` http://www.petekamutner.am/Content.aspx?itn=tsTILists. 
Բնապահպանական և բնօգտագործման վճարների հավաքագրման ուղղությունների վերաբերյալ տեղեկատվությունը հասանելի է ՀՀ ազգային վիճակագրական ծառայության պաշտոնական կայք-էջի` տվյալների բազա-հրապարակումներ-տարեգրքեր-բնական պաշարներ և շրջական միջավայր հատվածում հետևյալ հղումով՝ http://armstat.am/file/doc/99499423.pdf: 

Արտաբյուջետային ֆոնդերի (եկամուտների) քարտեզ
ՀՀ Ընդերքի մասին օրենսգրքի 61-րդ հոդվածի համաձայն, ընդերքն օգտագործելիս կատարվում է նաև շրջակա միջավայրի պահպանության դրամագլխի համալրման (ռեկուլտիվացիոն)` ընդերքօգտագործման ընթացքում խախտված հողերի վերականգնման համար վճարներ:
Նշված դրամագլխի գումարները Հայաստանի Հանրապետության կենտրոնական գանձապետարանի լիազոր մարմնի արտաբյուջետային հաշվում պահվում են ըստ ընդերքօգտագործողների` նրանցից յուրաքանչյուրի համար սահմանված կարգով բացված ենթահաշիվներում:
Շրջական միջավայրի պահպանության դրամագլխի օգտագործման և հատուցումների չափերը, հաշվարկման կարգը սահմանվում են ՀՀ կառավարության 2012 թվականի օգոստոսի 23-ի թիվ 1079-Ն որոշմամբ: 
Տեղական ինքնակառավարման մարմինների եկամուտների քարտեզ
Համայքների բյուջեների վերաբերյալ պաշտոնական տեղեկատվությունը հասանելի է Հայաստանի Հանրապետության ազգային վիճակագրական ծառայության պաշտոնական կայք-էջում` վերը նշված նույն հղումով` http://armstat.am/file/doc/99499473.pdf: Մասնավորապես, ներկայացված է տեղեկատվություն հետևյալ եկամուտների վերաբերյալ` 1. Գույքային հարկեր անշարժ գույքից, 2. գույքային հարկեր այլ գույքից, 3. Ապրանքների օգտագործման կամ գործունեության իրականացման թույլտվության վճարներ, 4. Ապրանքների մատակարարումից և ծառայությունների մատուցումից այլ պարտադիր վճարներ, 5. այլ հարկային եկամուտներ: Ինպես արդեն նշվել է, տեղեկությունները հրապարակվում են հաջորդ տարի աշնանը:
Ըստ մարզերի և ըստ համայնքների համայքնային բյուջեների եկամուտների վերաբերյալ տեղեկատվություն հասանելի է ՀՀ տարածքային կառավարման և զարգացաման նախարարության պաշտոնական կայք-էջում: Մասնավորապես, մարզային և համանքային բյուջեներին առնչվող տեղեկությունները ներկայացված են ՀՀ տարածքային կառավարման և զարգացաման նախարարության պաշտոնական կայք-էջի բյուջետային գործընթաց-ՀՀ համայնքների բյուջետային եկամուտներ հատվածում հետևյալ հղումով` http://www.mtad.am/hy/budgetary-incomes/: ՀՀ համայնքային բյուջետային եկամուտների վերաբերյալ վերջին տեղեկատվությունը 01.07.2017 դրությամբ է և ներկայացված է ըստ համայնքների հավաքագրված 1. գույքահարկը, 2. հողի հարկը, 3. տեղական տուրքերը, 4. համայնքի բյուջե վճարվող պետական տուրքերը և 5. այլ եկամուտները: 
Ենթակառուցվածքների համար մատակարարումները և ապրանքափոխանակության կարգավորումները, հնարավոր փաստացի օրինակներ
Ընդերքօգտագործման պայմանագրերում ներառվող պարտադիր պայմաննները և պահանջները կարգավորվում են ՀՀ ընդերքի մասին օրենսգրքով:

Եկամուտների վերաբերյալ տվյալների ապակենտրոնացման մակարդակ (ըստ մարզերի, ըստ ընկերությունների, ըստ լիզենզիաների)

«Հայաստանի Հանրապետության բյուջետային համակարգի մասին» ՀՀ օրենքի համաձայն, բյուջետային եկամուտներն են օրենսդրությանը համապատասխան պետական և համայնքների բյուջեներ մուտքագրվող` համապատասխանաբար պետական և տեղական ինքնակառավարման մարմինների կողմից տնօրինվող դրամական միջոցները:

Նույն օրենքի համաձայն, ՀՀ բյուջետային համակարգը հիմնված է երկմակարդակ` պետական և համայնքային բյուջեների վրա: Պետական և համայնքների բյուջեները հիմնվում են ֆինանսական, դրամավարկային և հարկային միասնական պետական քաղաքականության վրա: Մասնավորապես, պետական բյուջեի եկամուտների աղբյուրներն են՝ 

ա) հարկային եկամուտները.

բ) պետական տուրքերը. 

դ) պաշտոնական դրամաշնորհները.

ե) այլ եկամուտներ:

Հարկային եկամուտներ են`

ա) ավելացված արժեքի հարկը.

բ) ակցիզային հարկը.

գ) շահութահարկը.

դ) եկամտային հարկը.

ե) գույքահարկը` համայնքի վարչական տարածքից դուրս գտնվող գույքի համար.

զ) հողի հարկը` 

համայնքի վարչական տարածքից դուրս գտնվող հողի համար.

է) հաստատագրված վճարները.

ը) մաքսատուրքերը.

թ) բնապահպանական և բնօգտագործման վճարներ.

թ2) ճանապարհային վճարը.

թ3) հանրային ծառայությունների կարգավորման պարտադիր վճարը.

թ4) ռադիոհաճախականության օգտագործման թույլտվության տրամադրման (գործողության ժամկետի երկարաձգման) պարտադիր վճարը և օգտագործման պարտադիր վճարը.

թ7) արտոնագրային վճարները. 

թ8) շրջանառության հարկը.

թ9) նպատակային սոցիալական վճարները.

թ10) դրոշմանիշային վճարները.

ժ) հարկային օրենսդրությունը խախտելու համար գանձվող տուգանքները և տույժերը` բացառությամբ օրենքով համայնքների բյուջեներ մուտքագրվող հարկերի գծով չվճարման համար գանձվող տուգանքների և տույժերի.

ժա) օրենքով պետական բյուջեին ամրագրված այլ հարկային եկամուտներ:
1. Համայնքների բյուջեներին օրենքով և իրավական այլ ակտերով ամրագրվող եկամուտները, այդ թվում` 

ա) հարկային եկամուտները.

բ) տուրքերը. 

գ) պաշտոնական դրամաշնորհները.

դ) այլ եկամուտներ: 

1.1. Հարկային եկամուտներն են` 

ա) տեղական հարկեր`

- հողի հարկ` համայնքի վարչական տարածքում գտնվող հողի համար,

- գույքահարկ` համայնքի վարչական տարածքում գտնվող գույքի համար,

- հյուրանոցային հարկ, 

- օրենքով համայնքների բյուջեներին ամրագրված այլ տեղական հարկեր. 

գ) օրենքով պետական բյուջեին ամրագրվող այլ հարկատեսակներից և պարտադիր վճարներից կատարվող մասհանումները (յուրաքանչյուր տարվա պետական բյուջեի մասին օրենքով սահմանվող չափերով). 

դ) տեղական հարկերի գծով համայնքի բյուջե վճարումների բնագավառում բացահայտված հարկային օրենսդրության խախտումների համար հարկատուներից գանձվող տույժերը և տուգանքները: 

1.2. Տուրքերն են` 

ա) քաղաքացիական կացության ակտեր գրանցելու, դրանց մասին քաղաքացիներին կրկնակի վկայականներ, քաղաքացիական կացության ակտերում կատարված գրառումներում փոփոխություններ, լրացումներ, ուղղումներ կատարելու և վերականգնման կապակցությամբ վկայականներ տալու համար գանձվող պետական տուրքը. 

բ) նոտարական գրասենյակների կողմից նոտարական ծառայություններ կատարելու, նոտարական կարգով վավերացված փաստաթղթերի կրկնօրինակներ տալու, նշված մարմինների կողմից գործարքների նախագծեր և դիմումներ կազմելու, փաստաթղթերի պատճեններ հանելու և դրանցից քաղվածքներ տալու համար գանձվող պետական տուրքը. 

գ) տեղական տուրքերը: 

1.4. Այլ եկամուտներն են՝ 

ա) համայնքի սեփականություն համարվող հողերի, ինչպես նաև համայնքի վարչական տարածքում գտնվող պետական սեփականություն համարվող հողերի վարձակալության կամ կառուցապատման իրավունքի դիմաց գանձվող վարձավճարները. 

բ) համայնքային հիմնարկների հաշվեկշիռներում հաշվառվող գույքի վարձակալությունից եկամուտները. 

գ) վարչական իրավախախտումների համար տեղական ինքնակառավարման մարմինների կողմից վարչական պատասխանատվության միջոցների կիրառումից եկամուտները. 

դ) համայնքի սեփականություն համարվող կազմակերպությունների տրամադրության տակ մնացած շահույթից համայնքի ավագանու որոշումներով կատարվող մասհանումները. 

ե) տեղական վճարները. 

զ) համայնքային հիմնարկների կողմից առանց տուրքի գանձման մատուցվող ծառայությունների դիմաց ստացվող (գանձվող) վճարները. 

է) պետության կողմից տեղական ինքնակառավարման մարմիններին պատվիրակված լիազորությունների իրականացման համար տրվող միջոցները. 

ը) օրենքով և իրավական այլ ակտերով սահմանված՝ համայնքի բյուջե մուտքագրվող այլ եկամուտները: 

Ստացվում է, որ թե պետական բյուջե, թե համայնքային բյուջեներ հավաքագրվող եկամուտների` տվյալ դեպքում հարկային եկամուտների, շրջանակները հստակ սահմանված են «Հայաստանի Հանրապետության բյուջետային համակարգի մասին» ՀՀ օրենքով: Ինչ վերաբերում է օրենքով պետական բյուջեին ամրագրվող այլ հարկատեսակներից և պարտադիր վճարներից կատարվող մասհանումների կատարմանը (յուրաքանչյուր տարվա պետական բյուջեի մասին օրենքով սահմանվող չափերով), ապա վերջին տարիներին պետական բյուջեի մասին օրենքներով նմանատիպ մասհանումներ չեն իրականացվել: Հստակ են նաև թե պետական բյուջեի, թե համայնքային բյուջեների հարկային եկամուտների նկատմամբ վերահսկողություն իրականացնող մարմինները: Պետական բյուջեի եկամուտների հավաքագրման նկատմամբ վերահսկողություն է իրականացնում հարկային մարմինը, իսկ համայնքի բյուջեի հարկային եկամուտների հավաքագրման դեպքում` համապատասխան համայնքը: 
Ըստ մարզերի, ըստ ոլորտների եկամուտների վերաբերյալ տվյալների ապակենտրոնացման համակարգ չի գործում, քանի որ «Բյուջետային համակարգի մասին» ՀՀ օրենքի համաձայն, ՀՀ բյուջետային համակարգի սկզբունքներից է բյուջետային ելքերի ամբողջական (համախառն) ծածկվածության սկզբունքը, ինչը նշանակում է, որ բյուջեի բոլոր ելքերը պետք է ծածկվեն բյուջեի մուտքերով: Մուտքերը չեն կարող կապվածություն ունենալ որոշակի ելքերի հետ, բացառությամբ նպատակային բյուջետային մուտքերի ստացման դեպքերի, կամ օրենսդրությամբ նպատակային բյուջետային ֆոնդերի ստեղծման դեպքում` դրանց մուտքերի: Նշված սկզբունքի կիրառությունից կարելի է ենթադրել, որ ՀՀ պետական բյուջե հավաքագրվող եկամուտները` տվյալ դեպքում հարկերը, ըստ կազմակերպություններից կամ ըստ առանձին ոլորտների չեն տարանաջատվում: Նույն սկզբունքը, գործում է նաև համայնքային բյուջե հավաքագրվող եկամուտների նկատմամբ: 
Միաժամանակ, ՀՀ օրենսդրությամբ հանքարդյունաբերության ոլորտից նպատակային բյուջետային մուտքեր ևս առանձնացված չեն, հետևաբար հանքարդյունաբերության ոլորտից հավաքագրված եկամուտները առանձին չեն հաշվառվում: 
Ըստ օգտակար հանածոների արդյունահանման նպատակով երկրաբանական ուսումնասիրության և օգտակար հանածոների արդյունահանման նպատակով տրամադրված ընդերքօգտագործման իրավունքների մասին տեղեկատվությունը հասանելի է ՀՀ էներգետիկ ենթակառուցվածքների և բնական պաշարների նախարարության պաշտոնական կայք-էջում հետևյալ հղումով` http://www.minenergy.am/page/422: 
Հարկային եկամուտների վերաբերյալ տվյալների հասանելիության հնարավոր խոչընդոտները
«Հարկային ծառայության մասին» ՀՀ օրենքի համաձայն, հարկային մարմնի գործառույթներից է Հայաստանի Հանրապետության պետական և համայնքների բյուջեների` հարկային մարմնի կողմից վերահսկվող եկամուտների հաշվառումը, որն իրականացվում է հարկ վճարողների կողմից ներկայացված հաշվարկ, հաշվետվություններում արտացոլված տվյալների, ինչպես նաև հարկային մարմնի կողմից տվյալ կազմակերպությունում իրականացված ստուգման արդյունքում առաջադրված լրացուցիչ պարտավորությունների հիման վրա: Հարկային մարմնի կողմից վերահսկվող եկամուտներ են համարվում Հայաստանի Հանրապետության պետական և համայնքների բյուջեներ վճարվող հարկերի, տուրքերի և օրենքով սահմանված պարտադիր այլ վճարների, դրանց նկատմամբ օրենքով սահմանված կարգով հաշվարկվող տույժերի և տուգանքների ամբողջություն, որոնց հաշվառումը, հաշվառման և (կամ) վճարման նկատմամբ հսկողությունը, մուտքերի ապահովման վերահսկողությունը: Նշված բոլոր տվյալները արտացոլված են ՀՀ կառավարությանն առընթեր պետական եկամուտների կողմից վարվող «Հարկատու 3» տեղեկատվական շտեմարանում: «Հարկատու 3» տեղեկատվական շտեմարանը խորը վերլուծությամբ օժտված ճկուն ծրագիր` համալրված ընդգրկուն տեղեկատվությամբ: Այն թույլ է տալիս յուրաքանչյուր հարկատուի վերաբերյալ ունենալ ամբողջական տեղեկատվություն, մասնավորապես շտեմարանում արտացոլված են տվյալ հարկատուի բոլոր գործարքները, տեսանելի է փոխհարաբերությունները այլ տնտեսվարող սուբյեկտների հետ: Հետևաբար, հարկային մարմնի տեղեկատվական բազայում առկա է հարկ վճարողի վերաբերյալ ցանկացած տեղեկատվություն, որն արտացոլված է վերջինիս կողմից հարկային մարմին ներկայացվող հաշվարկ, հաշվետվություններում կամ առաջադրվել է ստուգման արդյունքում: 
Միևնույն ժամանակ, «Հարկային ծառայության մասին» ՀՀ օրենքի համաձայն, հարկային գաղտնիքը` հարկ վճարողի, հարկ վճարողի գործունեության վերաբերյալ հարկային մարմնի կամ հարկային ծառայողի ստացած ցանկացած տեղեկությունն է, բացառությամբ` 

- հարկ վճարողի կողմից կամ նրա համաձայնությամբ հրապարակված տեղեկությունների, 

- հարկ վճարողի հաշվառման համարի վերաբերյալ տեղեկության, 

- հարկ վճարողի կանոնադրության մեջ ներառվող տեղեկությունների, 

- հարկային օրենսդրության և հարկային հարաբերությունները կարգավորող այլ իրավական ակտերի պահանջների խախտման և կիրառված պատասխանատվության միջոցների վերաբերյալ տեղեկությունների, 

- հարկ վճարողի (հարկ վճարողի գործունեության) վերաբերյալ միջազգային կամ միջգերատեսչական պայմանագրերի (համաձայնագրերի) հիման վրա այլ պետությունների հարկային (մաքսային) մարմիններին ներկայացվող տեղեկությունների: Հարկային գաղտնիք հանդիսացող տեղեկությունների օգտագործման, տրամադրման և հրապարակման դեպքերը սահմանվում են Հայաստանի Հանրապետության հարկային օրենսդրությամբ:
2018 թվականի հունվարի 1-ից ուժի մեջ մտնող Հարկային օրենսգրքի 308 հոդվածով սահմանվում են հարկ վճարողների վերաբերյալ հրապարակման ենթակա ցանկերը: Մասնավորապես, հարկային մարմինը հարկ վճարողների իրազեկման նպատակով Հայաստանի Հանրապետության կառավարության սահմանած ձևով և կարգով հարկային մարմնի պաշտոնական ինտերնետային կայքում հրապարակում է՝
1) մինչև հարկային տարվան հաջորդող հարկային տարվա հուլիսի 1-ը ներառյալ`

ա. հարկային տարվա արդյունքներով հարկային վնասներ հայտարարագրած և ապառքներ կուտակած հարկ վճարողների ցանկերը,

բ. աշխատողի աշխատանքի ընդունումն օրենսդրությամբ սահմանված կարգով չգրանցած հարկ վճարողների ցանկերը,

գ. հարկային տարվա արդյունքներով Հայաստանի Հանրապետության պետական բյուջե 50 միլիոն դրամ և ավելի շահութահարկ վճարած հարկ վճարողների ցանկերը,

դ. հարկային տարվա արդյունքներով Հայաստանի Հանրապետության պետական բյուջե 10 միլիոն դրամ և ավելի եկամտային հարկ վճարած հարկային գործակալների ցանկերը,

ե. Օրենսգրքի 384-րդ հոդվածի համաձայն՝ գործունեությունը կասեցված կազմակերպությունների և անհատ ձեռնարկատերերի ցանկը,

զ. Հայաստանի Հանրապետության օրենսդրությամբ սահմանված այլ տեղեկություններ.

2) մինչև յուրաքանչյուր եռամսյակին հաջորդող ամսվա 25-ը ներառյալ` առաջին 1000 խոշոր հարկ վճարողների ցանկերը և հարկային տարվա սկզբից նրանց վճարած հարկերի մեծությունները` հաշվարկված աճողական կարգով:

Մնացած բոլոր դեպքում, հարկային մարմնի տեղեկատվական բազայում առկա տեղեկատվությունը համարվում է հարկային գաղտնիք և նախատեսված է ներքին օգտագործման համար: 

Հավաքագրման համար անհրաժեշտ տվյալների արդիականությունը, որակը և վստահելիությունը
 Հարկային մարմնի տեղեկատվական տվյալների շտեմարանի կառավարումն իրականացվում է ISO/IEC-27001:2013 ստանդարտի համաձայն, որին համապատասխանությունը հավաստվել է ոլորտում միջազգային ճանաչում ունեցող BUREAU VERITAS կազմակերպության կողմից: 
Կառավարության և ընկերությունների տվյալների ներկայացման (հավաքագրման) եղանակը
Ինչպես նշվել է հարկային մարմնի կողմից վերահսկվող եկամուտների վերաբերյալ ամբողջական տեղեկատվական բազան վարվում է հարկային մարմնի կողմից, որը ձևավորվում է հարկ վճարողների կողմից ներկայացված հաշվարկ, հաշվետություններում արտացոլված տվյալներից կամ ստուգմամբ առաջադրված հարկային պարտավորություններից:
«Հարկերի մասին» ՀՀ օրենքի 15.1 հոդվածի համաձայն՝ հարկային օրենսդրությամբ նախատեսված հաշվետվությունների, այլ փաստաթղթերի և տեղեկությունների ներկայացումը պարտադիր է էլեկտրոնային եղանակով հետևյալ ժամանակացույցին համապատասխան`
 1) 2010 թվականի հունվարի 1-ից`

ա) բանկերի, վարկային կազմակերպությունների, վճարահաշվարկային կազմակերպությունների, արժեթղթերի շուկայում հաշվետու թողարկողների, ներդրումային ընկերությունների, կարգավորող շուկայի օպերատորի, կենտրոնական դեպոզիտարիայի, ապահովագրական ընկերությունների, վերաապահովագրական ընկերությունների համար,

բ) «Հաշվապահական հաշվառման մասին» Հայաստանի Հանրապետության օրենքի համաձայն խոշոր համարվող կազմակերպությունների համար,

գ) նախորդ հաշվետու տարվա արդյունքներով 100 միլիոն դրամ և ավելի իրացման շրջանառություն (համախառն եկամուտ) ունեցող պետական կառավարչական հիմնարկների, պետական ոչ առևտրային կազմակերպությունների համար,

դ) նախորդ հաշվետու տարվա արդյունքներով 100 միլիոն դրամ և ավելի իրացման շրջանառություն (համախառն եկամուտ) ունեցող` 50 տոկոս և ավելի պետական բաժնեմաս ունեցող ընկերությունների համար.

2) 2010 թվականի հուլիսի 1-ից նախորդ հաշվետու տարվա արդյունքներով 100 միլիոն դրամ և ավելի իրացման շրջանառություն (համախառն եկամուտ) ունեցող կազմակերպությունների և անհատ ձեռնարկատերերի համար:

3) 2012 թվականի հունվարի 1-ից նախորդ հաշվետու տարվա արդյունքներով 58.35 միլիոն դրամից ավելի ավելացված արժեքի հարկով հարկվող շրջանառություն ունեցող (ավելացված արժեքի հարկի շեմը գերազանցած) կազմակերպությունների և անհատ ձեռնարկատերերի համար:

Էլետրոնային եղանակով և հարկային օրենսդրությամբ սահմանված ժամկետներում հաշվարկը, հայտարարագիրը կամ օրենքով կամ այլ իրավական ակտերով սահմանված այլ փաստաթուղթ հարկային մարմին չներկայացնելն առաջացնում է Վարչական իրավախախտումների վերաբերյալ Հայաստանի Հանրապետության օրենսգրքով և նշված օրենքով սահմանված պատասխանատվություն:

2016 թվականի հունվարի 1-ից սկսած` հաշվարկային փաստաթղթերը (բացառությամբ հսկիչ-դրամարկղային մեքենաների կտրոնների և ապրանքների արտահանման դեպքում դուրս գրվող հաշվարկային փաստաթղթերի) դուրս են գրվում բացառապես էլեկտրոնային եղանակով՝ Հայաստանի Հանրապետության կառավարության սահմանած կարգով:
2018 թվականի հունվարի 1-ից Հարկային օրենսգրքի 53-րդ հոդվածի համաձայն, հարկային հաշվարկները հարկային մարմին են ներկայացվում էլեկտրոնային եղանակով, բացառությամբ՝
1) այն հարկային հաշվարկների, որոնցում պարունակվում է գաղտնիք համարվող և (կամ) սահմանափակ օգտագործման ենթակա տեղեկատվություն: Սույն կետում նշված հարկային հաշվարկները կարող են հարկային մարմին ներկայացվել նաև թղթային եղանակով.

2) Հայաստանի Հանրապետության կառավարության սահմանած դեպքերի, երբ հարկային հաշվարկները կարող են հարկային մարմին ներկայացվել նաև թղթային եղանակով:

Օրենսգրքի 310-րդ հոդվածի համաձայն, հարկ վճարողի կամ հարկային գործակալի կողմից Օրենսգրքով սահմանված հարկային հաշվարկների՝ էլեկտրոնային եղանակով ներկայացումն իրականացվում է հարկային մարմնի հետ կնքված` էլեկտրոնային եղանակով հարկային հաշվարկների ներկայացման մասին պայմանագրի (այսուհետ` ԷՆՊ) հիման վրա և էլեկտրոնային թվային ստորագրության, էլեկտրոնային ծածկագրի ու գաղտնաբառի կիրառության միջոցով:
Հարկային օրենսգրքի 313-րդ հոդվածի համաձայն, հարկ վճարողը հնարավորություն ունի իրական ժամանակում առցանց եղանակով դիտելու իր անձնական հաշվի քարտը (այդ թվում՝ հարկային պարտավորությունները և դրանց մարումները): Հարկ վճարողը հնարավորություն ունի նաև արտատպելու իր անձնական հաշվի քաղվածքը, որտեղ նշված տեղեկատվությունը համարվում է հարկային մարմնի կողմից հաստատված տեղեկատվություն և, ըստ անհրաժեշտության, ընդունվում է այլ կազմակերպությունների և ֆիզիկական անձանց կողմից:

Ներգրավված պետական գերատեսչություններ

1.  Բնապահպանության նախարարություն,

2. Էներգետիկ ենթակառուցվածքների և բնական պաշարների նախարարություն,

3. Ֆինանսների նախարարություն,

4. ՀՀ կառավարությանն առընթեր պետական եկամուտների կոմիտե:
Ներգրավված պետական գերատեչությունների նշված ցանկը ներկայացվել է բացառապես հանքարդյունաբերության ոլորտի կազմակերպությունների կողմից իրավունքներ, լիզենցիաներ ստանալու, դրանց վերահսկման և ոլորտը կարգավորող հարկային օրենսդրության և հարկային հսկողություն իրականացնող գերատեսչությունների գործառույթների տեսանկյունից: 

3. Եկամուտների բաշխում
2018 թվականի հունվարի 1-ից հետո բնապահպանական և բնօգտագործման վճարները վճարվելու է պետական բյուջե: Մասնավորապես, 2018 թվականից բնապահպանական վճարները դասակարգվել են որպես բնապահպանական հարկ, որը բնապահպանական միջոցառումների իրականացման համար անհրաժեշտ դրամական միջոցների գոյացման նպատակով սույն բաժնին համապատասխան պետական բյուջե վճարվող հարկ է:
Հարկային օրենսգրքի 197-րդ հոդվածի համաձայն, բնօգտագործման վճարը պետական սեփականություն համարվող բնական պաշարների արդյունավետ և համալիր օգտագործման, ինչպես նաև բնական պաշարների օգտագործումը փոխհատուցելու նպատակով այդ պաշարների օգտագործման համար սույն բաժնին համապատասխան Հայաստանի Հանրապետության պետական բյուջե վճարվող վճար է: Միաժամանակ, բնօգտագործման վճարի տեսակ է ռոյալթին, որը մետաղական օգտակար հանածոների օգտագործումը փոխհատուցելու նպատակով, ինչպես նաև մետաղական օգտակար հանածոների և դրանց վերամշակման արդյունքում ստացված արտադրանքի օտարումից ստացվող շահութաբերության համար, սույն բաժնին համապատասխան, Հայաստանի Հանրապետության պետական բյուջե վճարվող վճար է: 
Ստացվում է, որ 2018 թվականի հունվարի 1-ից համայնքային բյուջեներ այլևս բնապահպանական և բնօգտագործման վճարներ չեն հավաքագրվելու: Հետևաբար, 2018 թվականի հունվարի 1-ից նշված՝ բնապահպանական հարկի և բնօգտագործման վճարների հաշվարկման և վճարման նկատմամբ հսկողություն իրականացվելու է հարկային մարմնի կողմից և ամբողջական տեղեկատվությունը հասանելի կլինի ՀՀ ԿԱ պետական եկամուտների տվյալների բազայում: 
Ինչ վերաբերում է պետական բյուջեից հօգուտ համայնքային բյուջեի ըստ որևէ հարկատեսակի մասհանումների կատարմանը, ապա վերջինս կարող է իրականացվել «Հայաստանի Հանրապետության բյուջետային համակարգի մասին» ՀՀ օրենքով սահմանված կարգով:

4. Սոցիալական ծախսեր
ՀՀ օրենսդրությամբ հանքարդյունաբերական ընկերությունների կողմից նպատակային սոցիալական վճարներ վճարելու պարտավորություններ ամրագրված չեն: Չեն բացառվում առանձին հանքարդյունաբերական ընկերությունների հետ կնքված պայմանագրերով նախատեսված լինեն որոշակի սոցիալական ծախսեր իրականացնելու դրույթներ, սակայն դրանց վերաբերյալ տեղեկություններ ստանալու աղբյուրները բացակայում են:

Թերևս որպես սոցիալական ուղղվածություն ունեցող միջոցառում կարելի է նշել շրջակա միջավայրի պահպանության դրամագլխի առկայությունը:
Ամփոփում
Ամբողջ տնտեսության մակարդակով վճարված հարկերի վերաբերյալ կարելի է պատկերացում կազմել ՀՀ ազգային վիճակագրական ծառայության տեղեկատվական բազաներից: Սակայն նշված տեղեկությունները հրապարակման առումով բավականին մեջ ժամանակային խզում ունեն: Հաջորդ տեղեկատվական աղբյուրը ՀՀ ԿԱ պետական եկամուտների կոմիտեի տեղեկատվական շտեմարանն է, որտեղ հավաքագրվող տվյալները արժանահավատ են և պահպանվում են ժամանակակից միջազգային ստանդարտներին համապատասխան: Միաժամանակ, ըստ կազմակերպությունների վճարված հարկերի վերաբերյալ տեղեկատվության միակ հրապարակային աղբյուրը պետական եկամուտների կողմից հրապարակվող խոշոր հարկ վճարողների և նրանց կողմից վճարված հարկերի վերաբերյալ ցանկերն են: 
Կազմակերպության կողմից վճարվող հարկերի վերաբերյալ ԱՃԹՆ ստանդարտին համապատասխան հարկային տեղեկությունների ստացման համար կարելի է դիտարկել երկու եղանակ. 
ա) հանքարդյունաբերության ոլորտի կազմակերպությունների կողմից պահանջվող տեղեկատվության հրապարակում, 

բ) հանքարդյունաբերության ոլորտի կազմակերպությունների կողմից վճարված հարկերի վերաբերյալ տեղեկությունների հրապարակում հարկային մարմնի կողմից` համաձայն Հարկային օրենսգրքի 308-րդ հոդվածի:
Այնուամենայնիվ, գործող օրենսդրության և տեխնիկական հագեցվածության մակարդակի առումով առավել նպատակահարմար կլինի դիտարկել 2-րդ եղանակը:
